
L’integraziun dals fugitivs è ina enorma sfida
Purs fan bunas experientschas

� L‘integraziun dals fugitivs en Svizra 
munta ina enorma sfida per las vi­
schnancas, per ils chantuns e per la 
confederaziun. Impurtant è er la buna 
veglia e la pazienza dals patruns. Du­
mandads èn plinavat tut ils secturs da 
l’economia. A passa 30000 persunas ha 
accordà la confederaziun ils dus onns 
passads provisoricamain u definitiva­
main asil, ha confermà Mario Gattiker, il 
secretari da stadi tar l’Uffizi federal per 
migraziun. La mesadad èn uffants e giu­
venils. L’integraziun e la scolaziun da 
quellas persunas muntia ina gronda sfida 
per la Svizra, ha fatg attent Gattiker ier a 
chaschun d’ina conferenza da medias a 
Berna. Dumandads èn tut ils secturs da 
l’economia.

Bunas experientschas tar ils purs
Las emprimas emprovas cun l’integra­
ziuns da fugitivs en il sectur agrar èn po­
sitivas. Ils projects da pilot sin divers 
bains purils èn stads in success, usche­
bain per ils fugitivs sco er per ils purs. 
Quai demussan diversas emprovas prati­
cas, ha confermà Gattiker. Ils fugitivs 
han plaschair da la lavur sin il funs. Els 
han pudì emprender bler e far progress 
en lur nova lingua. La lavur en in team 
cun maschinas agraras modernas ed en 
tutta aura saja per blers esters insatge tut 
nov. La confederaziun sustegnia quests 
projects da pilot che èn planisads per trais 
onns (2015–2018. L’Uffizi federal per 
migraziun finanziescha ina part cun 
415000 francs. Ils manaschis pajan per 
l’emprim onn 2300 francs il mais, suen­
ter è fixada la paja sin 3200 francs il mais. 
Per las cundiziuns da lavur valan las dif­
rectivas dals chantuns.

Tut ils secturs ston gidar
Finamira na saja betg d’integrar in grond 
dumber da persunas cun dretg d’asil, ma­

bain da pudair dar respostas sin dumon­
das fin uss nunenconuschentas. Nus vu­
lain savair tge cundiziuns èn necessarias 
per l’integraziun dals fugitivs, ha accen­
tuà Gattiker. Part dals projects da pilot 
fan mintgamai 15 persunas l’onn. L’em­
pim onn saja quai stà difficil da chattar 
manaschis purils per 13 fugitivs. Quest 
onn haja quai dà avunda interessents. 
L’engaschi cuzza 12 mais e munta ina bu­
na contribuziun per l’integraziun. Fina­
mira da quest projet n’è betg l’integra­
ziun d’in grond dumber da fugitivs, ma­
bain da dar impuls ad ulteriurs secturs. 
Dumandads èn tut ils secturs da noss’eco­
nomia, ha punctuà Gattiker e fatg allu­
siun a la restricziun da recrutar forzas 
estras sco quai che pretenda uss la con­
stituziun.

Ils purs vulan prestar ina contribuziun
Onn per onn basegnan ils purs tranter 
25000 e 35 000 forzas da lavur estras per 
dar dumogn als basegns stagiunals, ha 
fatg attent il cusseglier naziunal Jacques 
Bourgeois. En vista a las pajas modestas e 
las lavurs stentusas en il sectur agrar è 
quai grev d’anflar forzas da lavur svizras. 
Tuttina vul il sectur agrar prestar ina con­
tribuziun per l’integraziun da persunas 
che vivan en Svizra, ha confermà il presi­
dent da l’Uniun purila svizra. Necessari 
saja dentant e la prontadad dals fugitivs 
da lavurar sin il funs. 

Da l’asen tar il tractor
Markus Ramser, in pur dad Illhart (Tur­
govia), ha fatg bunas experientschas cun
in fugitiv da l’Eritrea. L’incumbensa

d’in manaschi puril è cumbinada cun la­
vurs corporalmain grevas, da tuttas sorts
e da tuttas auras. Impurtant è plinavant
l’enconuschientscha da la lingua, da la
lingua specifica agrara, ha fatg attent
Ramser che è stà preschent a la confe­
renza. Il fugitiv african haja stuì midar
da la lavur cun l’asen sin il sistem puril
modern cun tractors e maschinas da
mulscher. La buna veglia saja stada
avant maun da l’in sco da l’auter. L’in­
tegraziun d’ina persuna estra che na co­
nuscha betg nossa lingua, noss sistem da
lavur e nossa cultura, muntia in grond
engaschi persunal. Ramser è dentant
fitg satisfatg da la lavur prestada che è
succedida en l’interess dad omaduas
parts. Ses lavurer fetschia uss in empren­
dissadi da praticant agrar.

Ils purs ha fatg bunas experientschas cun l’integraziun da fugitivs en il manaschi puril. KEYSTONE

� NOTTWIL

Il center da paraplegia – 
stà bain occupà 2015

(anr) La dumonda per la purschida dal
Center da paraplegia Nottwil (LU) è era
s’augmentada l’onn passà fitg. Passa 1,8
milliuns fauturs e numerus donaturs gi­
dan a finanziar entiramain sias presta­
ziuns. Prest mintga terz tegnairchasa en
Svizra fa part da l’associaziun dals fauturs.
Lur contribuziuns muntan a bunamain
90% da las entradas tras fundraising.

Per sustegnair las prestaziuns en favur
da paraplegichers ha l’associaziun pudì
surdar 71 milliuns francs al center. I sa
tracta da 69 milliuns da fauturs e dus mil­
liuns da donaturs. La Fundaziun svizra da
paraplegichers ha puspè profità da gronda
solidaritad tar la populaziun. Quai ha pus­
sibilità bler sustegn e da far investiziuns da
vast niz per ils paraplegichers.

Il center da paraplegia vul adattar per­
manentamain sias prestaziuns tenor cri­
teris d’effizienza. Premissa persuenter è 
da pudair sviluppar ina auta medischina 
che metta ils interess dals pazients en il 
center. Ils 150 letgs (lur dumber è vegni 
augmentà l’onn passà per set) en il cen­
ter a Nottwil èn stads occupads 2015 per 
96,5 pertschient. Per ils 1985 pazients 
staziunars, che han pudì bandunar la cli­
nica suenter l’emprima reabilitaziun, èn 
vegnids prestads 52482 dis da tgira. Tar 
il Center da paraplegia Nottwil èn 1500 
persunas engaschadas. – En Svizra datti 
en la media 200 persunas ad onn che re­
stan paralisadas suenter avair gì in acci­
dent.

Revisiun parziala da la lescha chantunala dal persunal
� (cc) La regenza grischuna ha deli­
berà per mauns dal cussegl grond ina 
missiva per ina revisiun parziala da la 
lescha dal persunal. L’automatissem, 
tenor il qual mintgamai in pertschient da 
la summa dals salaris sto vegnir mess a 
disposiziun en il preventiv per il svilup 
dals salaris, duai vegnir abolì. Ultra da 
quai vegnan tranter auter meglieradas la 
protecziun da datas e la protecziun giuri­
dica sco er la protecziun da las dunnas en 
speranza e la protecziun da la maternitad. 
Ils 14 da schaner 2014 aveva la regenza 

suttamess al cussegl grond ina missiva ed 
in sboz per ina revisiun totala da la lescha 
davart la relaziun da lavur da las collavu­
raturas e dals collavuraturs dal chantun 
Grischun (lescha dal persunal). En la ses­
siun d’avrigl 2014 aveva il cussegl grond 
concludì da betg tractar il project; la re­
visiun totala aveva pia fatg naufragi. 

En la sessiun da favrer 2015 ha il cus­
segl grond lura dà l’incarica da prender 
per mauns – empè d’ina revisiun totala – 
ina revisiun parziala da la lescha dal per­
sunal. La finamira da l’incarica era quel­

la d’augmentar la flexibilitad tar il svilup 
dals salaris, da serrar largias da regulaziun 
e da far adattaziuns en consequenza dal 
dretg superiur. 

La revisiun parziala ch’è uss avant 
maun cuntegna principalmain ils suan­
dants puncts:

L’automatissem, tenor il qual la sum­
ma dals salaris vegn auzada mintga onn 
per in pertschient per il svilup dals sala­
ris, vegn abolì. Questa aboliziun, che 
correspunda al program da la regenza 
2013–2016, aveva la regenza gia previs 

en il project da la revisiun totala. Uschia 
po il cussegl grond decider mintga onn 
pli libramain davart l’augment da la sum­
ma dals salaris per svilups individuals 
dals salaris. Prendend questa decisiun na 
sto el betg mo resguardar la situaziun fi­
nanziala ed economica e las relaziuns sin 
il martgà da lavur, mabain er il svilup dals 
salaris en autras administraziuns publicas 
ed en l’economia privata.

La regulaziun da las occupaziuns ac­
cessoricas vegn cumplettada cun in’obli­
gaziun generala d’annunzia.

Per elavurar datas persunalas, en spe­
zial per manar sistems electronics d’in­
furmaziun dal persunal e dossiers electro­
nics dal persunal, vegnan stgaffidas las 
basas giuridicas necessarias.

La protecziun giuridica vegn concepi­
da confurm a la constituziun, tras quai 
ch’i po da nov vegnir fatg recurs tar ina 
dretgira chantunala superiura cunter 
mintga decisiun en dispitas dal dretg da 
persunal.

Per l’engaschament e per la desditga 
da persunas d’instrucziun a las scolas 
chantunalas è responsabla da nov la di­
recziun da la scola.

Per meglierar la cumpatibilitad da la 
professiun cun la famiglia vegn extendì il 
congedi da maternitad, ed il congedi da 
paternitad e d’adopziun vegn francà ex­
plicitamain en la lescha. Il congedi da 
gravidanza da duas emnas avant la pa­
gliola vegn abolì; percunter vegnan ex­
tendidas la protecziun da la sanadad da 
las dunnas en speranza e la protecziun da 
la maternitad.

Il cussegl grond vegn a tractar questa 
fatschenta en la sessiun d’avust 2016. La 
revisiun da la lescha duai entrar en vigur 
il 1. da schaner 2017.La revisiun da la lescha chantunala da persunal duai entrar en vigur cun il 1. da schaner 2017. FOTO O. ITEM

